საგარეო ურთიერთობები, საგარეო პოლიტიკა, უსაფრთხოება და თავდაცვა
ქვეყნის გრძელვადიანი მშვიდობიანი განვითარების საფუძველი უსაფრთხოების, სტაბილურობისა და კეთილდღეობის უზრუნველყოფაა. 
ჩვენი მიზანია თანამედროვე, სტაბილური, განვითარებული დემოკრატიის მქონე ევროპული სახელმწიფოს ჩამოყალიბება. ამ მიზნის მიღწევის საუკეთესო გზად საქართველოს ევროპული ინტეგრაცია გვესახება. 
საქართველო რთულ და ცვალებად გეოპოლიტიკურ გარემოში იმყოფება. არსებული გლობალური და რეგიონული გამოწვევების გათვალისწინებით, ქვეყნის სუვერენიტეტისა და უსაფრთხოების განმტკიცებისათვის საქართველოს ნატო-ში ინტეგრაციას და აშშ-თან, როგორც მთავარ სტრატეგიულ პარტნიორთან, თანამშრომლობის შემდგომ გაღრმავებას ალტერნატივა არა აქვს.
ზემოაღნიშნული მიმართულებებით საერთაშორისო თანამშრომლობის გაღრმავება ქვეყნის გრძელვადიანი ეკონომიკური განვითარების აუცილებელი კომპონენტის - სტაბილური და პროგნოზირებადი პოლიტიკურ-ეკონომიკური გარემოს ფორმირების შესაძლებლობას იძლევა. 

ქვეყანაში სტაბილური და პროგნოზირებადი გარემოს ფორმირების ობიექტური საჭიროება ასევე უალტერნატივოს ხდის რუსეთიდან მომავალი საფრთხეების მინიმიზაციისა და არსებული დაძაბულობის დეესკალაციის აუცილებლობას, ქვეყნის დეოკუპაციისა და ტერიტორიულ მთლიანობასთან დაკავშირებული სტრატეგიული ინტერესების დათმობის გარეშე. 
ქვეყნის ევროპული და ევროატლანტიკური ინტეგრაციის გაგრძელებისა და რუსეთთან ურთიერთობების დეესაკალაციის საფუძველზე უსაფრთხო და სტაბილური გარემოს ჩამოყალიბება, ქვეყნის საინვესტიციო მიმზიდველობის ზრდისა და ევროკავშირთან ღრმა და ყოვლისმომცველი თავისუფალი ვაჭრობით განპირობებული სარგებლის მაქსიმალურად ეფექტიანად გამოყენების საწინდარს წარმოადგენს. ყოველივე ეს საქართველოს მოსახლეობის კეთილდღეობის ამაღლებისა და ზოგადად, ქვეყნის გრძელვადიანი ეკონომიკური განვითარების აუცილებელი წინაპირობაა.
ზემოაღნიშნული მიზნის მისაღწევად, ჩვენი საგარეო პოლიტიკის პრიორიტეტებია:
· უსაფრთხოებისა და სუვერენიტეტის განმტკიცება, დეოკუპაცია და ტერიტორიული მთლიანობის აღდგენა; 
· ევროპული და ევროატლანტიკური ინტეგრაცია; 
· ამერიკის შეერთებულ შტატებთან სტრატეგიული თანამშრომლობის გაღრმავება;
· რუსეთის ფედერაციასთან დაძაბული ურთიერთობების დეესკალაცია;
· მეზობელ და რეგიონის სახელმწიფოებთან ურთიერთობების განმტკიცება/ორმხრივი თანამშრომლობის განვითარება; 
· ეკონომიკური დიპლომატიის გააქტიურება;
· საზღვარგარეთ მყოფი საქართველოს მოქალაქეების უფლებების დაცვა და დიასპორასთან ურთიერთობების გააქტიურება;
· ქვეყნის თავდაცვისუნარიანობის გაძლიერება.
1. უსაფრთხოებისა და სუვერენიტეტის განმტკიცება, დეოკუპაცია და ტერიტორიული მთლიანობის აღდგენა 
ქვეყნის უსაფრთხოებისა და სუვერენიტეტის განმტკიცება, ქვეყნის დეოკუპაცია და ტერიტორიული მთლიანობის აღდგენა მხოლოდ მშვიდობიანი გზით არის შესაძლებელი. ამ მიმართულებით, გასული ოთხი წლის განმავლობაში აქტიური მუშაობა მიმდინარეობდა.
საქართველოს ხელისუფლება ახორციელებდა მშვიდობიან, პრინციპულ და პრაგმატულ პოლიტიკას, რაც არა კონფრონტაციის ხელშემწყობ რიტორიკაზე, არამედ ქმედით ნაბიჯებზე და გრძელვადიან ხედვებზეა გათვლილი. ეს პოლიტიკა გულისხმობს, ერთი მხრივ, რუსეთთან ურთიერთობაში დეოკუპაციისაკენ მიმართულ პრინციპულ და შეურიგებელ ძალისხმევას და მეორე მხრივ, ქართულ-აფხაზური და ქართულ-ოსური დიალოგის წახალისებას, კონფლიქტით დაშორიშორებულ საზოგადოებებს შორის ნდობის მშენებლობის, შერიგების, პირდაპირი კომუნიკაციისა და ოკუპირებულ ტერიტორიებზე მაცხოვრებლების ერთიან სახელმწიფო სივრცეში მეტად ინტეგრაციის გზით. 

საქართველო განაგრძობდა კონსტრუქციულ მონაწილეობას ჟენევის საერთაშორისო დისკუსიებში - საქართველოსა და რუსეთს შორის არსებულ ერთადერთ ფორმატში, სადაც ევროკავშირის, გაერო-სა და ეუთო-ს შუამავლობით განიხილება ძალის არგამოყენების, ოკუპირებულ ტერიტორიებზე უსაფრთხოების საერთაშორისო მექანიზმების შექმნის, ლტოლვილთა და იძულებით გადაადგილებულ პირთა უსაფრთხო და ღირსეული დაბრუნების საკითხები და სხვა მნიშვნელოვანი ჰუმანიტარული და უსაფრთხოებასთან დაკავშირებული თემები. გრძელდებოდა აქტიური ძალისხმევა რუსეთის ფედერაციის მიერ 2008 წლის 12 აგვისტოს ცეცხლის შეწყვეტის შეთანხმების სრულად შესრულების უზრუნველყოფის მიზნით. მიღწეულ იქნა შეთანხმება გალში ინციდენტების პრევენციისა და მათზე რეაგირების მექანიზმის (IPRM) აღდგენის თაობაზე, რაც 2012 წლის გაზაფხულიდან შეწყვეტილი იყო.

ბოლო წლებში, მზარდი ტენდენციით ხასიათდება გაეროს გენერალურ ასამბლეაზე „აფხაზეთიდან, საქართველო და ცხინვალის რეგიონიდან/სამხრეთ ოსეთი, საქართველო იძულებით გადაადგილებულ პირთა და ლტოლვილთა სტატუსის შესახებ” რეზოლუციის მხარდაჭერა. 2013 წელს რეზოლუციას მხარი - 62-მა, 2014 წელს - 69, 2015 წელს - 75-მა, ხოლო 2016 წელს - 76-მა სახელმწიფომ დაუჭირა. 2016 წელს მხარდამჭერთა რაოდენობამ პირველად გადააჭარბა თავშეკავებულ ქვეყანათა რიცხვს, რაც ცხადჰყოფს, რომ საერთაშორისო თანამეგობრობა სულ უფრო ნათლად აცნობიერებს საქართველოს ოკუპირებული რეგიონებიდან იძულებით გადაადგილებულ პირთა ფუნდამენტური უფლებების დაცვის მნიშვნელობას.
განხორციელდა აქტიური ღონისძიებები საქართველოს ოკუპირებული ტერიტორიების შემდგომი აღიარების რისკების მინიმუმამდე შესამცირებლად. კერძოდ, გაგრძელდა დიპლომატიური ურთიერთობების დამყარების პროცესი შორეული რეგიონების ქვეყნებთან, განეიტრალდა რუსეთის ინტენსიური ძალისხმევა საერთაშორისო ასპარეზზე ოკუპირებული რეგიონების „დამოუკიდებლობის“ აღიარების მიმართულებით. მნიშვნელოვანი ძალისხმევის შედეგად, მოხერხდა 2013 წელს ვანუატუს, ხოლო 2014 წელს ტუვალუს მიერ ოკუპირებული რეგიონების დამოუკიდებლობის აღიარების უკან გაწვევა და ორივე ქვეყნის მიერ საქართველოსთან დიპლომატიური ურთიერთობების დამყარება. შედეგად, შემცირდა იმ სახელმწიფოთა რაოდენობა, რომლებმაც საქართველოს ოკუპირებული რეგიონების დამოუკიდებლობა აღიარეს.
საქართველოს აქტიური დიპლომატიური ნაბიჯების წყალობით, საერთაშორისო ორგანიზაციებისა და პარტნიორი ქვეყნების მხრიდან დიდი გამოხმაურება მოჰყვა რუსეთის ფედერაციასა და საოკუპაციო რეჟიმებს შორის ინტეგრაციის შესახებ ე.წ. „ხელშეკრულებების“ ხელმოწერას და მავთულხლართების და ე.წ. „საზღვრის აღმნიშვნელი“ ბანერების დამონტაჟების ფაქტებს. 

2016 წლის 4 მაისს, ევროპის საბჭოს მინისტრთა მოადგილეების კომიტეტის 1255-ე სხდომაზე მიღებულ იქნა გადაწყვეტილება: „ევროპის საბჭო და კონფლიქტი საქართველოში“, რომელშიც ხაზგასმითაა აღნიშნული, რომ საქართველოს რეგიონების - აფხაზეთი და ცხინვალის რეგიონი/სამხრეთ ოსეთი - მიმართ რუსეთის ფედერაციის მიერ განხორციელებული ნაბიჯები, განსაკუთრებით ალიანსისა და სტრატეგიული პარტნიორობის/ინტეგრაციის შესახებ ე.წ. ხელშეკრულებების დადება ძირს უთხრის რეგიონში უსაფრთხოებისა და სტაბილურობის გამყარებისკენ მიმართულ ძალისხმევას, აშკარად არღვევს საქართველოს სუვერენიტეტსა და ტერიტორიულ მთლიანობას. შესაბამისად, მინისტრთა მოადგილეების კომიტეტი მოუწოდებს რუსეთის ფედერაციას, შეაჩეროს და გააუქმოს ეს პროცესი და დაემორჩილოს საერთაშორისო სამართლის ვალდებულებებს, მათ შორის 2008 წლის 12 აგვისტოს ცეცხლის შეწყვეტის შესახებ შეთანხმებას და მის 2008 წლის 8 სექტემბრის საიმპლემენტაციო ღონისძიებებს. აღნიშნულ გადაწყვეტილებაში ყურადღება გამახვილებულია რუსეთის ფედერაციის პასუხისგებლობაზე ადამიანის უფლებათა დაცვის თვალსაზრისით, როგორც სახელმწიფოსი, რომელიც ახორციელებს ფაქტობრივ კონტროლს საქართველოს ოკუპირებულ ტერიტორიებზე. გადაწყვეტილება მოუწოდებს რუსეთის ფედერაციას, ხელი შეუწყოს და უზრუნველყოს ევროპის საბჭოს მოქმედი ორგანოების შეუზღუდავი შესვლა საქართველოს ხელისუფლების ფაქტობრივი კონტროლის მიღმა დარჩენილ ტერიტორიებზე, ამასთან ერთად, მიესალმება საქართველოს მთავრობის ინიციატივებს საქართველოს რეგიონებში - აფხაზეთი და ცხინვალის რეგიონი/სამხრეთ ოსეთი, კერძოდ, ყურადღებას ამახვილებს საქართველოს მთავრობის ძალისხმევასთან დაკავშირებით ამ რეგიონებში მცხოვრები მოსახლეობის უფასო სამედიცინო მომსახურების შესახებ. ზემოაღნიშნული გადაწყვეტილება მნიშვნელოვანი წინგადადგმული ნაბიჯია საქართველოს ოკუპირებულ ტერიტორიებზე ადამიანის უფლებათა დაცვის თვალსაზრისით. საქართველო არა მხოლოდ რჩება ევროპის საბჭოს პოლიტიკურ დღის წესრიგში, არამედ იზრდება მის მიმართ ინტერესი, რისი დასტურიცაა ბოლო წლების განმავლობაში ევროპის საბჭოს მზარდი ყურადღება საქართველოს ოკუპირებულ ტერიტორიებზე არსებული მდგომარეობის მიმართ. 

გრძელდებოდა მუშაობა ოკუპირებულ რეგიონებში საერთაშორისო უსაფრთხოების მექანიზმების შექმნის, მათ შორის ევროკავშირის სადამკვირვებლო მისიის მანდატის სრულყოფილი შესრულების უზრუნველყოფის მიზნით. ამ დროისათვის, ევროკავშირის სადამკვირვებლო მისია კვლავ რჩება ერთადერთ ქმედით საერთაშორისო მექანიზმად საქართველოს ტერიტორიაზე.
კონფლიქტის მოგვარების ერთერთი ყველაზე მნიშვნელოვანი პრიორიტეტია იძულებით გადაადგილებულ პირთა ფუნდამენტური უფლების დაცვა და მათი საკუთარ სახლებში ნებაყოფლობით, უსაფრთხოდ და ღირსეულად დაბრუნების უზრუნველყოფა, რაც კვლავ უგულებელყოფილია საოკუპაციო რეჟიმის მხრიდან. ჩვენი ძალისხმევით, აღნიშნული საკითხი არის და შენარჩუნდება საერთაშორისო დისკუსიების დღის წესრიგში და საერთაშორისო თანამეგობრობის ყურადღების ცენტრში, ვიდრე არ იქნება მიღწეული ამ ფუნდამენტური უფლების რეალიზება. 
საქართველოს ხელისუფლებისათვის განსაკუთრებით პრიორიტეტულია კონფლიქტით დაზარალებული, მათ შორის ოკუპირებულ ტერიტორიებსა და საოკუპაციო ხაზის სიახლოვეს მცხოვრები მოსახლეობის უფლებების დაცვა, უსაფრთხოება და მათი მდგომარეობის გაუმჯობესება და ამ მიზნების უზრუნველყოფისათვის, გაგრძელდება ყველა შესაბამისი ფორმატის და შესაძლებლობის გამოყენება. 2013 წლის ოქტომბერში საქართველოს მთავრობის დადგენილებით შექმნილი სახელმწიფო კომისიის ფარგლებში, მავთულხლართების და სხვა ბარიკადების სიახლოვეს მცხოვრები მოსახლეობის საჭიროებებზე რეაგირება სახელმწიფომ ერთერთ პრიორიტეტად დაისახა და მათი მდგომარეობის გასაუმჯობესებლად მნიშვნელოვანი ნაბიჯები გადადგა. 2015 წლიდან დაიწყო კვარტალური ანგარიშების მომზადება საქართველოს ოკუპირებულ ტერიტორიებზე ადამიანის უფლებათა მდგომარეობის შესახებ. ანგარიშები მზადდება ინგლისურ ენაზე და მიზნად ისახავს საერთაშორისო თანამეგობრობის ინფორმირებას საქართველოს ოკუპირებულ ტერიტორიებზე არსებულ ადამიანის უფლებათა მდგომარეობაზე. საქართველოს ხელისუფლება განაგრძობს და გააქტიურებს ძალისხმევას ოკუპირებულ ტერიტორიებზე ადამიანის უფლებათა საერთაშორისო მექანიზმების ამოქმედებისათვის, განსაკუთრებით მოწყვლადი მოსახლეობის, კერძოდ გალის და ახალგორის მაცხოვრებელთა ჰუმანიტარული მდგომარეობის გაუმჯობესებისთვის. საქართველოს ხელისუფლებისათვის მნიშვნელოვანია აფხაზეთისა და ცხინვალის რეგიონებში მცხოვრებთათვის მეტი სარგებელი და მომსახურება გახადოს ხელმისაწვდომი სახელმწიფოს მხრიდან, მათ შორის განაგრძოს ჯანმრთელობისა და სოციალური დაცვის მომსახურებით უზრუნველყოფის წარმატებული პრაქტიკა, ხელი შეუწყოს საქართველოს დანარჩენ ტერიტორიაზე და საზღვარგარეთ უმაღლესი განათლების მიღების შესაძლებლობების გაფართოვებას, დაშორიშორებულ მოსახლეობას შორის სავაჭრო და კულტურული ურთიერთობების გააქტიურებას და ხალხთაშორისი კონტაქტების გაღრმავებას. 
ჩვენ გავაგრძელებთ საერთაშორისო თანამეგობრობის ძალისხმევის შემდგომი კონსოლიდაციას და თანმიმდევრული, მშვიდობიანი და პრაგმატული პოლიტიკის გატარებას უსაფრთხოებისა და სუვერენიტეტის განმტკიცების, დეოკუპაციისა და ტერიტორიული მთლიანობის აღდგენის მიზნით. კერძოდ:
· გაგრძელდება საქართველოს ოკუპირებული რეგიონების არაღიარების პოლიტიკის გატარება; 
· აქტიური ძალისხმევა იქნება მიმართული დეოკუპაციის, ცეცხლის შეწყვეტის შეთანხმების შესრულების უზრუნველყოფაზე, როგორც რუსეთთან მოლაპარაკებების, ისე საერთაშორისო მხარდაჭერისა და ზეწოლის მობილიზების გზით;
· გაგრძელდება ძალისხმევა საოკუპაციო ხაზის გასწვრივ რუსეთის საოკუპაციო ჯარების მიერ ხელოვნური ბარიერების შექმნის პრევენციის, არსებული ბარიერების დემონტაჟისა და მოსახლეობისთვის ამ ბარიერებით გამოწვეული ჰუმანიტარული პრობლემების შემსუბუქების მიმართულებით; 
· გაგრძელდება ძალისხმევა ჟენევის საერთაშორისო დისკუსიების ფორმატის შენარჩუნებისა და მისი ეფექტურობის ამაღლების მიზნით; 
· გაგრძელდება თანამშრომლობა ევროკავშირის სადამკვირვებლო მისიის მანდატის ოკუპირებულ ტერიტორიაზე გავრცელების მიზნით;
· გაგრძელდება აქტიური დიპლომატიური საქმიანობა გაეროს გენერალურ ასამბლეაზე „აფხაზეთიდან, საქართველო და ცხინვალის რეგიონიდან/სამხრეთ ოსეთი, საქართველო იძულებით გადაადგილებულ პირთა და ლტოლვილთა სტატუსის შესახებ” რეზოლუციის მხარდაჭერის არსებული პოზიტიური დინამიკის შენარჩუნების მიზნით;
· გაგრძელდება საქართველოს ოკუპირებულ რეგიონებში ადამიანის უფლებათა მდგომარეობის მონიტორინგი და მომზადდება შესაბამისი ანგარიშები. ხელი შეეწყობა მეტი საერთაშორისო აქტორის და ძალისხმევის ჩართულობას ადამიანის უფლებების დაცვის და ჰუმანიტარული მდგომარეობის გაუმჯობესების მიზნით; 
· გაგრძელდება "ოკუპირებული ტერიტორიების მიმართ" საქართველოს სახელმწიფო სტრატეგიის ეფექტური განხორციელება. ასევე, გაგრძელდება მჭიდრო თანამშრომლობა პარტნიორ სახელმწიფოებთან და საერთაშორისო ორგანიზაციებთან სტრატეგიის ფარგლებში შემუშავებული ინსტრუმენტების შემდგომი მხარდაჭერისა და ომით დაშორიშორებულ მოსახლეობას შორის ნდობის აღდგენის პროცესში საერთაშორისო ჩართულობის გაზრდის უზრუნველყოფის მიზნით;
· განხორციელდება მეტი ნდობის მშენებლობის პროექტი, შეთავაზებულ იქნება ახალი კონკრეტული ინიციტივები, განვითარების და უკეთესი მომავლის პერსპექტივები ოკუპირებულ ტერიტორიებზე მაცხოვრებელთათვის, რაც საქართველოს ევროპულ მომავალსა და განვითარების პერსპექტივებს უკავშირდება.
2. ევროპული და ევროატლანტიკური ინტეგრაცია
საქართველოს ევროპული და ევროატლანტიკური ინტეგრაცია ეფუძნება და სრულად ასახავს ქვეყნის მოსახლეობის აბსოლუტური უმრავლესობის ურყევ ნებას - გახდეს დემოკრატიული ქვეყნების თანამეგობრობის ღირსეული და სრულუფლებიანი წევრი.

ბოლო ოთხი წლის განმავლობაში, მნიშვნელოვანი ნაბიჯები გადაიდგა საქართველოს საგარეო პოლიტიკის ერთ-ერთი უმთავრესი პრიორიტეტის - ევროპული ინტეგრაციის კუთხით. 

2014 წელი ისტორიულია საქართველო-ევროკავშირის ურთიერთობებში. 27 ივნისს ხელი მოეწერა ასოცირების შეთანხმებას, ღრმა და ყოვლისმომცველი თავისუფალი ვაჭრობის სივრცის (DCFTA) ჩათვლით, რითაც საქართველო ევროკავშირთან ურთიერთობების ხარისხობრივად ახალ ეტაპზე გადავიდა. შედეგად, ევროინტეგრაცია გახდა ჩვენი ქვეყნის არა მხოლოდ საგარეო, არამედ საშინაო პოლიტიკის პრიორიტეტი. 

ასოცირების შეთანხმების დიდი ნაწილი, მათ შორის ღრმა და ყოვლისმომცველი თავისუფალი ვაჭრობის კომპონენტი, ამოქმედდა 2014 წლის პირველი სექტემბრიდან. 2016 წლის 1 ივლისიდან, ევროკავშირის წევრი ქვეყნების მიერ რატიფიცირების დასრულების შემდეგ, ასოცირების შეთანხმება სრულად შევიდა ძალაში. 
2014 წლის სექტემბრიდან, ყოველწლიური სამოქმედო გეგმების საფუძველზე, წარმატებით ხორციელდება ასოცირების შეთანხმება და ასოცირების დღის წესრიგი.
საქართველოსთვის საქართველო-ევროკავშირს შორის სავიზო რეჟიმის ლიბერალიზაციის სამოქმედო გეგმის (VLAP) ოფიციალურად გადმოცემის (2013 წლის 25 თებერვალი) შემდეგ, საქართველოს ხელისუფლებამ, მნიშვნელოვანი ძალისხმევის შედეგად, სრულად შეასრულა აღნიშნული გეგმით გათვალისწინებული ვალდებულებები, რაც დადასტურებულ იქნა ევროკომისიის 2015 წლის 18 დეკემბრის შესაბამის ანგარიშში.

2016 წლის 9 მარტს, საქართველოსთან სავიზო რეჟიმის გაუქმების მიზნით, ევროკომისიამ მოახდინა საკანონმდებლო პროცესის ინიცირება და ევროპარლამენტსა და ევროკავშირის საბჭოს ოფიციალურად წარუდგინა საკანონმდებლო წინადადება. ამჟამად, ევროკავშირის საბჭოსა და ევროპარლამენტში მიმდინარეობს საბოლოო გადაწყვეტილების მიღებისთვის აუცილებელი პროცედურები. 

ევროკავშირს განსაკუთრებული როლი ენიჭება საქართველოს უსაფრთხოებისა და ტერიტორიული მთლიანობის მხარდაჭერის საქმეში. კერძოდ, ევროკავშირი გაერო-სთან და ეუთო-სთან ერთად ჟენევის საერთაშორისო დისკუსიების თანათავმჯდომარეა, მხარს უჭერს არაღიარების პოლიტიკას და საქართველოში ახორციელებს სადამკვირვებლო მისიას (EUMM). საქართველო, თავის მხრივ, ჩართულია ევროკავშირის ეგიდით მიმდინარე კრიზისული სიტუაციების მართვის ოპერაციებში და ევროკავშირთან ერთად მნიშვნელოვანი წვლილი შეაქვს მსოფლიო უსაფრთხოებაში. 
2013 წელს დაიწყო აქტიური დიალოგი ევროპის ენერგეტიკულ გაერთიანებაში საქართველოს გაწევრიანებასთან დაკავშირებით. 2014 წელს მოლაპარაკებები ოფიციალურად გაიხსნა და ამჟამად, დასრულების ეტაპზეა. 

2015 წლის თებერვალში, ქ. ბრიუსელში, ხელი მოეწერა შეთანხმებას, რომლის მიხედვითაც საქართველო ევროკავშირის პროგრამის „Creative Europe“ („შემოქმედებითი ევროპა“) წევრი გახდა.

2016 წლის 29 აპრილს, ქ. ბრიუსელში ხელი მოეწერა შეთანხმებას საქართველოს ევროკავშირის კვლევისა და ინოვაციის ჩარჩო-პროგრამის "ჰორიზონტი 2020" ასოცირებული წევრობის შესახებ.

საქართველო აქტიურად მონაწილეობდა ევროკავშირის „აღმოსავლეთ პარტნიორობის“ მრავალმხრივ ფორმატში, მათ შორის შესაბამის თემატურ პლატფორმებში, ევრონესტის საპარლამენტო ასამბლეაში, „აღმოსავლეთ პარტნიორობის“ სამოქალაქო საზოგადოების ფორუმსა და აღმოსავლეთ პარტნიორობის ადგილობრივი და რეგიონული მმართველობების კონფერენციაში. 

საქართველოს მთავრობამ ასოცირებულ ქვეყნებს შორის ერთ-ერთმა პირველმა უზრუნველყო ევროკავშირთან ინტეგრაციის პროცესში სამოქალაქო საზოგადოების ჩართულობა, როგორც ასოცირების შეთანხმების განხორციელების დაგეგმვის, ისე მონიტორინგის თვალსაზრისით. 

საქართველოს წინსვლა ევროინტეგრაციის მიმართულებით დადებითად შეფასდა 2015 წლის 21-22 მაისს „აღმოსავლეთ პარტნიორობის“ რიგის სამიტზე, ასევე 2014-15 წლებში გამართულ ასოცირების საბჭოს სხდომებზე. საქართველო წარმოჩინდა, როგორც „აღმოსავლეთ პარტნიორობის“ ლიდერი ქვეყანა, განსაკუთრებით დემოკრატიული სტანდარტების, ანგარიშვალდებული მთავრობისა და საპარლამენტო კონტროლის ეფექტური მოდელის თვალსაზრისით.

ჩვენი მიზანია, სრულად და ეფექტიანად იქნას გამოყენებული ქვეყნის ევროინტეგრაციით განპირობებული შესაძლებლობები. ამ მიზნით:

· გაგრძელდება ასოცირების შეთანხმების, რომელიც მოიცავს ღრმა და ყოვლისმოცველი თავისუფალი ვაჭრობის კომპონენტს, ეფექტიანი განხორციელება;
· განვითარდება თანამშრომლობა უვიზო მიმოსვლისა და მიგრაციის საკითხებზე;
· გაღრმავდება თანამშრომლობა ევროკავშირის ერთიანი უსაფრთხოებისა და თავდაცვის პოლიტიკის (CSDP) ფარგლებში; 
· წარმატებით დასრულდება მოლაპარაკებები და საქართველო გაწევრიანდება ევროპის ენერგეტიკულ გაერთიანებაში;
· გააქტიურდება თანამშრომლობა ევროკავშირის პროგრამების, მათ შორის "შემოქმედებითი ევროპის" და "ჰორიზონტი 2020-ის" ფარგლებში;
· გაღრმავდება თანამშრომლობა აღმოსავლეთ პარტნიორობის მრავალმხრივ ფორმატში პარტნიორ ქვეყნებთან გამოცდილების ურთიერთგაზიარებისა და ერთობლივი პროექტების განხორციელებით; 
· გააქტიურდება სამოქალაქო საზოგადოებასთან თანამშრომლობა, რაც ქვეყანაში ევროინტეგრაციის საკითხზე საზოგადოებრივი აზრის შემდგომი კონსოლიდაციის, ასევე არსებული ცოდნისა და გამოცდილების მობილიზების შესაძლებლობას იძლევა; 
· გაგრძელდება აქტიური საინფორმაციო კამპანია, რომლის მიზანია საქართველოს მოსახლეობისთვის ზუსტი, ამომწურავი და ობიექტური ინფორმაციის მიწოდება ევროკავშირის, საქართველო-ევროკავშირის ურთიერთობებისა და ევროინტეგრაციის პროცესთან დაკავშირებული გამოწვევებისა და შესაძლებლობების, ასევე ქვეყნის მიერ განსახორციელებელი რეფორმების თაობაზე. 

ნატო-ში ინტეგრაცია არის საქართველოს საგარეო და უსაფრთხოების პოლიტიკის უმნიშვნელოვანესი ამოცანა, რომელიც წარმოადგენს საქართველოს უსაფრთხოების განმტკიცებისა და სტაბილური განვითარების წინაპირობას. ბუქარესტის სამიტზე მიღებული გადაწყვეტილების შესაბამისად, საქართველო მიზანმიმართულად განაგრძობს სვლას ნატო-ს წევრობისაკენ.

ბოლო ოთხი წლის განმავლობაში, ნატო-საქართველოს ურთიერთობები განსაკუთრებულად აქტიური და შინაარსობრივად დატვირთული იყო. 2013 წელს შედგა ჩრდილოატლანტიკური საბჭოს მესამე, ხოლო 2014 წელს - ნატო-ს სამხედრო კომიტეტის პირველი ვიზიტი საქართველოში. 
საქართველოსთვის, როგორც ასპირანტი ქვეყნისთვის, მნიშვნელოვანი იყო 2014 წლის ნატო-ს უელსის სამიტი, რომელზეც ალიანსმა მიიღო გადაწყვეტილება საქართველოსთვის "არსებითი ღონისძიებათა პაკეტის“ შემუშავებისა და ურთიერთობის თვისებრივად ახალ დონეზე გადასვლის შესახებ. 
ზემოაღნიშნულ გადაწყვეტილებათა საფუძველზე, 2015 წლის აგვისტოს ბოლოს, ალიანსის გენერალური მდივნის, იენს სტოლტენბერგის ვიზიტისას, დაფუძნდა ნატო-საქართველოს ერთობლივი წვრთნისა და შეფასების ცენტრი. ნატო-საქართველოს „არსებითი პაკეტით“ განსაზღვრული ვალდებულებების დროული და ხარისხიანი შესრულებით, ქართული მხარე ხელს უწყობს ქვეყნის თავდაცვისუნარიანობის განმტკიცებასა და ნატოში გაწევრიანებისთვის მომზადებას. უელსის სამიტზე საქართველო ასევე მიწვეულ იქნა "პარტნიორობის თავსებადობის ინიციატივასა" და "გაძლიერებული შესაძლებლობების ჯგუფში" (შვედეთთან, ფინეთთან, ავსტრალიასა და იორდანიასთან ერთად). ამასთან, ქართული ქვედანაყოფი 2015 წლიდან შეუერთდა ნატოს სწრაფი რეაგირების ძალებს, რაც კიდევ უფრო დააახლოებს საქართველოს ალიანსთან.

ნატო-საქართველოს „არსებით პაკეტთან“ ერთად, საქართველოს ნატო-ში ინტეგრაციის ძირითადი ინსტრუმენტებია წლიური ეროვნული პროგრამა და ნატო-საქართველოს კომისია. აღნიშნული ინსტრუმენტების ეფექტიანი გამოყენებით, საქართველო წარმატებით ახორციელებს დემოკრატიული განვითარებისა და თავდაცვისუნარიანობის გაძლიერებისკენ მიმართულ რეფორმებს.

საქართველომ მნიშვნელოვანი პოლიტიკური და პრაქტიკული მხარდაჭერა მიიღო 2016 წლის ივლისში გამართულ ნატო-ს ვარშავის სამიტზე, რაც ალიანსში ინტეგრაციის გზაზე მიღწეული პროგრესის აღიარების შედეგია. სამიტმა კიდევ ერთხელ დადასტურა 2015 წლის ნატო-ს საგარეო მინისტერიალის განცხადება, რომ საქართველოს აქვს ყველა პრაქტიკული მექანიზმი, რათა მოემზადოს ალიანსის წევრობისთვის. ამავე დროს, საქართველოსათვის გაწევრიანების სამოქმედო გეგმის მინიჭება რჩება შესაბამისი პოლიტიკური პროცესის ნაწილად. 

ვარშავის სამიტზე მიღებულ იქნა უმნიშვნელოვანესი გადაწყვეტილებები საქართველოსთვის თავდაცვის სფეროში ნატო-ს დამატებითი დახმარების გაწევის შესახებ. გაძლიერდა „არსებითი პაკეტი“ და მიღებული იქნა ახალი ინიციატივები, მათ შორის ისეთი მნიშვნელოვანი მიმართულებებით, როგორიც არის თავდაცვის შესაძლებლობების განვითარება, ერთობლივი წვრთნები და სწავლებები, შავი ზღვის უსაფრთხოების საკითხებში თანამშრომლობა, სტრატეგიული კომუნიკაცია. 
საქართველომ დაამტკიცა, რომ აქვს პოლიტიკური ნება და შესწევს უნარი, მნიშვნელოვანი წვლილი შეიტანოს საერთო ევროატლანტიკური უსაფრთხოების უზრუნველსაყოფად, რაც ჩვენი ქვეყნის სამხედრო მოსამსახურეების ავღანეთში მიმდინარე მტკიცე მხარდაჭერის მისიაში მონაწილეობით დასტურდება. საერთაშორისო ოპერაციებში საქართველოს მონაწილეობა ხელს უწყობს საქართველოს შეიარაღებული ძალების პროფესიონალიზმის გაზრდას, ნატოსთან თავსებადობის დონის ამაღლებას, თავდაცვის სფეროში მნიშვნელოვანი რეფორმების გატარებასა და საქართველოს საერთაშორისო იმიჯის, როგორც ალიანსის სანდო და ქმედითუნარიანი პარტნიორის, გამყარებას. 

საქართველოს ნატო-ში გაწევრიანების ამოცანებს, ასევე ქვეყნის ტერიტორიულ მთლიანობასა და სუვერენიტეტს აქტიურად უჭერს მხარს ნატოს საპარლამენტო ასამბლეა, რომლის სხდომა 2017 წელს საქართველოში გაიმართება.

ალიანსში ინტეგრაციის დაჩქარების მიზნით:
· გაგრძელდება ნატო-საქართველოს „არსებითი პაკეტის“ ეფექტიანი განხორციელება;
· გაგრძელდება ნატო-საქართველოს კომისიის ფორმატში ალიანსთან აქტიური თანამშრომლობა;
· წარმატებით განხორციელდება წლიური ეროვნული პროგრამები; 
· საქართველო კვლავ იქნება ალიანსის მნიშვნელოვანი პარტნიორი საერთაშორისო უსაფრთხოების განმტკიცების საქმეში;
· 2017 წელს საქართველოში გაიმართება ნატო-ს საპარლამენტო ასამბლეის სხდომა.
3. ამერიკის შეერთებულ შტატებთან სტრატეგიული თანამშრომლობის გაღრმავება
ბოლო ოთხი წლის განმავლობაში, გრძელდებოდა ამერიკის შეერთებულ შტატებთან, როგორც საქართველოს საკვანძო მოკავშირესთან, სტრატეგიული თანამშრომლობის გაღრმავება. 
სტრატეგიული პარტნიორობის ქარტიის კომისიის ფორმატში, რეგულარულად იმართებოდა ყოველწლიური პლენარული სხდომები და სამუშაო ჯგუფების შეხვედრები ოთხივე თემატური მიმართულებით: უსაფრთხოება და თავდაცვა; ეკონომიკა, ვაჭრობა და ენერგეტიკა; დემოკრატიული მმართველობა და სამოქალაქო საზოგადოება; ხალხთაშორისი ურთიერთობები და კულტურული გაცვლები. 

ხორციელდებოდა კონკრეტული ღონისძიებები ქვეყნებს შორის სავაჭრო-ეკონომიკური ურთიერთობების გაღრმავების მიზნით. მნიშვნელოვანია ორ ქვეყანას შორის არსებული ვაჭრობისა და ინვესტიციების მაღალი დონის დიალოგის ფორმატის ფარგლებში გამართული შეხვედრები, მათ შორის აშშ-სთან თავისუფალი ვაჭრობის შესახებ შეთანხმების გაფორმების შესაძლებლობის განხილვის კუთხით.

აღსანიშნავია აშშ-ს მიერ საქართველოსათვის გამოყოფილი დახმარების ზრდა სხვადასხვა მნიშვნელოვანი მიმართულებით, მათ შორის 2017 წლის ფისკალური ბიუჯეტის პროექტის ფარგლებში. ამერიკული მხარის მხარდაჭერით და ჩართულობით, დიდი წარმატებით ხორციელდება C ჰეპატიტის აღმოფხვრის პროგრამა. აღსანიშნავია, რომ გასული სამი წლის განმავლობაში მიღებული გადაწყვეტილებების შედეგად, 33%-ით გაიზრდება „FLEX-ის“ პროგრამაში მონაწილე ქართველი სტუდენტებისთვის განკუთვნილი ქვოტები, ხოლო 23%-ით გაიზრდება აშშ-ს მშვიდობის კორპუსის მოხალისეთა რაოდენობა.
აშშ-ს ადმინისტრაციის მაღალი დონის წარმომადგენლებისა და აშშ-ს კონგრესის მხრიდან საქართველოს მხარდამჭერი განცხადებები ცხადყოფს აშშ-ს მტკიცე მხარდაჭერას საქართველოს ეროვნული ინტერესების მიმართ. 

საქართველო გააგრძელებს აშშ-თან, როგორც საქართველოს საკვანძო სტრატეგიულ პარტნიორთან, ურთიერთობების შემდეგომ გაღრმავებას. კერძოდ:
· გაღრმავდება ორმხრივი ურთიერთობები პოლიტიკის, უსაფრთხოებისა და თავდაცვის, ეკონომიკის, ვაჭრობის, ენერგეტიკისა და ჰუმანიტარულ სფეროებში;

· დაიწყება აშშ-თან მოლაპარაკებები თავისუფალი ვაჭრობის შესახებ შეთანხმებაზე.
4. რუსეთის ფედერაციასთან დაძაბული ურთიერთობების დეესკალაცია

ბოლო ოთხი წლის განმავლობაში, მნიშვნელოვანი ძალისხმევა იქნა გაწეული რუსეთთან ურთიერთობების დეესკალაციისთვის. საქართველო განაგრძობდა პრაგმატული, რაციონალური და თანმიმდევრული პოლიტიკის გატარებას რუსეთთან მიმართებაში. ამასთან, სხვადასხვა სფეროში რუსეთთან ურთიერთობების ნორმალიზებისკენ გადადგმული ნაბიჯები არ გულისხმობს ჩვენი სტრატეგიული ინტერესების დათმობას. რუსეთთან ურთიერთობების სრული ნორმალიზება ვერ განხორციელდება საქართველოს ტერიტორიების დეოკუპაციამდე.

საქართველოს პრაგმატული მიდგომის შედეგად, შესაძლებელი გახდა რუსეთთან სავაჭრო-ეკონომიკური, კულტურული და ჰუმანიტარული მიმართულებებით პოზიტიური დინამიკის მიღწევა. 

საქართველოს ხელისუფლებამ თანმიმდევრული, გააზრებული პოლიტიკით მოახერხა ამ წლების განმავლობაში პროვოკაციების განეიტრალება და რეგიონში განვითარებული მოვლენებისა და მოჭარბებული საფრთხეების ფონზე, კონფლიქტის ესკალაციის თავიდან არიდება. თუმცა, რუსეთი კვლავ განაგრძობს უკანონო საქმიანობას საქართველოს ოკუპირებულ რეგიონებში, რაც გულისხმობს სოხუმსა და ცხინვალთან ინტეგრაციის შესახებ ე.წ. ხელშეკრულებების გაფორმებას, ოკუპირებული ტერიტორიების შემდგომ მილიტარიზაციას, მცოცავ ანექსიას, საოკუპაციო ხაზის მიღმა მავთულხლართების, ხელოვნური ბარიერებისა და ე.წ. საზღვრის აღმნიშვნელი ბანერების პერმანენტულ გადმოწევას ცენტრალური ხელისუფლების მიერ კონტროლირებული ტერიტორიის სიღრმეში. ყოველივე ეს საფრთხეს უქმნის როგორც კონფლიქტის დარეგულირების მიმდინარე პროცესს, ისე ადგილობრივი მოსახლეობის უსაფრთხოებას და ზოგადად, რეგიონის სტაბილურობასა და მშვიდობიანი განვითარებას.

2014 წლის ივლისში, საქართველოს სასარგებლოდ მიღებულ იქნა სტრასბურგის ადამიანის უფლებათა ევროპული სასამართლოს გადაწყვეტილება საქმეზე - „საქართველო რუსეთის წინააღმდეგ“, რომელიც ეხებოდა 2006-07 წლებში რუსეთის ფედერაციის მიერ საქართველოს მოქალაქეთა ეთნიკური ნიშნით დეპორტაციას. 
საქართველო გააგრძელებს რუსეთთან მიმართებაში პრაგმატული, რაციონალური და თანმიმდევრული პოლიტიკის გატარებას. კერძოდ:
· გაგრძელდება რუსეთის ფედერაციასთან ურთიერთობების ნორმალიზების პროცესი, ჩვენი სახელმწიფოს ინტერესების გამომხატველი „წითელი ხაზების“ დაცვის უზრუნველყოფით, რისი საწინდარიც უნდა გახდეს რუსეთის მიერ საქართველოს ტერიტორიების დეოკუპაცია, ლტოლვილების უსაფრთხო დაბრუნება და ოკუპირებული რეგიონების დამოუკიდებლობის აღიარების გაუქმება; 
· განხორციელდება სწორი და ეფექტური რეაგირება ე.წ. „რუსული რბილი ძალის“ გამოყენებასთან დაკავშირებულ გამოწვევებზე და მოსახლეობისთვის ობიექტური ინფორმაციის მიწოდება.
5. მეზობელ და რეგიონის სახელმწიფოებთან ურთიერთობების განმტკიცება და ორმხრივი თანამშრომლობის განვითარება
საქართველოს საგარეო პოლიტიკის ერთ-ერთი პრიორიტეტია მეზობელ სახელმწიფოებთან, შავი და კასპიის ზღვის რეგიონის, ასევე ევროპისა და აზიის ქვეყნებთან მჭიდრო პოლიტიკური და ეკონომიკური ურთიერთობების ჩამოყალიბება და მათი შემდგომი განვითარება. 

გასული ოთხი წლის განმავლობაში, წარმატებით მიმდინარეობდა ურთიერთხელსაყრელი თანამშრომლობის განმტკიცება მეზობელ სახელმწიფოებთან - აზერბაიჯანთან, თურქეთთან და სომხეთთან შეიქმნა თანამშრომლობის ახალი ფორმატები. მიღწეულია შეთანხმება თურქეთთან მაღალი დონის სტრატეგიული თანამშრომლობის საბჭოს შექმნის შესახებ, პრემიერ-მინისტრების დონეზე. გაფართოვდა ურთიერთქმედება საქართველო-აზერბაიჯანი-თურქეთის სამმხრივ ფორმატში და ის რეგიონული თანამშრომლობის წარმატებულ მექანიზმად ჩამოყალიბდა. 

ხორციელდება თანმიმდევრული, ურთიერთობათა შემდგომ განვითარებაზე ორიენტირებული თანამშრომლობა ტრადიციულ პარტნიორებთან - უკრაინასა და მოლდოვასთან. საქართველო განაგრძობდა უკრაინის ერთმნიშვნელოვან და მკაფიო მხარდაჭერას პოლიტიკური თუ ჰუმანიტარული თვალსაზრისით. ამ ქვეყნებთან ორმხრივმა თანამშრომლობამ დამატებითი მნიშვნელობა შეიძინა, სამივე ქვეყნის მიერ ევროკავშირთან ასოცირების შეთანხმების ხელმოწერის გათვალისწინებით. უკრაინასა და მოლდოვასთან საფუძველი ჩაეყარა წარმატებულ სამმხრივ თანამშრომლობას, რომელიც ევროინტეგრაციის სფეროში ურთიერთქმედებასა და გამოცდილების ურთიერთგაზიარებას გულისხმობს. 

გრძელდება ორმხრივი თანამშრომლობა ევროპის ქვეყნებთან. ორმხრივი ურთიერთობების დღის წესრიგში განსაკუთრებული აქცენტები კეთდებოდა სავაჭრო-ეკონომიკურ სფეროში არსებული პოტენციალის მაქსიმალურად გამოყენებაზე, სატრანზიტო-სატრანსპორტო დერეფნების განვითარებაზე, ენერგოუსაფრთხოების უზრუნველყოფის საკითხებზე და კულტურულ-საგანმანათლებლო პროექტების განხორციელებაზე. 

თვისeბრივად ახალ ეტაპზე გადავიდა თანამშრომლობა ჩინეთთან. 2015 წლის 9 მარტს, პეკინში საქართველომ და ჩინეთმა გააფორმეს მემორანდუმი „აბრეშუმის გზის ეკონომიკური სარტყელის განვითარებისთვის თანამშრომლობის შესახებ“, რომელიც ორ ქვეყანას შორის ათწლეულების განმავლობაში არსებული მეგობრული ურთიერთობების კვალდაკვალ, ითვალისწინებს თანამშრომლობის განახლებულ დღის წესრიგს ჩინეთის „ახალი აბრეშუმის გზის“ ინიციატივის ფარგლებში. აღნიშნული თანამშრომლობა მნიშვნელოვნად შეუწყობს ხელს ორი ქვეყნის ეკონომიკურ ურთიერთობებს და ჩინური ინვესტიციების მოზიდვას საქართველოში. ამასთან, საქართველო გახდა პირველი ქვეყანა რეგიონში, რომელმაც დაიწყო მოლაპარაკებები ჩინეთთან თავისუფალი სავაჭრო რეჟიმის შეთანხმებასთან დაკავშირებით.

გამოწვევად რჩება საერთაშორისო ტერორისა და აგრესიისაგან მომდინარე საფრთხეები. ამ მხრივ, მნიშვნელოვანია ანტიტერორისტული კოალიციის ფარგლებში ჩვენს პარტნიორ ქვეყნებთან კოორდინირებული და ეფექტური თანამშრომლობა. აქტუალური რჩება ჩვენ უშუალო სამეზობლოში, სამხრეთ კავკასიაში, ასევე უკრაინასა და ახლო აღმოსავლეთში, რეგიონის სხვა წერტილებში მიმდინარე კონფლიქტებისა თუ უსაფრთხოების სხვა უმნიშვნელოვანესი საკითხები. 

რეგიონის ქვეყნებთან მიმართებაში საგარეო პოლიტიკის პრიორიტეტებია არსებული ორმხრივი პოლიტიკური, სავაჭრო-ეკონომიკური და ხალხთაშორისი კავშირების გაღრმავება და საქართველოს შემდგომი წარმოჩენა. ამ თვალსაზრისით, გაგრძელდება აქტიური მუშაობა საქართველოს ტურისტული და საინვესტიციო პოტენციალის წარმოჩენასა და კონკრეტული საინვესტიციო პროექტების განხორციელებაზე. ამ კუთხით, პერსპექტიული სფეროა ახალი აბრეშუმის გზის ფარგლებში ინკლუზიური, კონკურენტული და ეფექტიანი რეგიონული პროექტების განხორციელება ტრანსპორტის, ენერგეტიკის, ასევე ხალხთაშორისი კონტაქტების გაღრმავების მიმართულებით. მეზობელ სახელმწიფოებთან, შავი და კასპიის ზღვის რეგიონის, ასევე ევროპისა და აზიის ქვეყნებთან მჭიდრო პოლიტიკური და ეკონომიკური ურთიერთობების ჩამოყალიბებისა და მათი შემდგომი განვითარების მიზნით:

· გაღრმავდება თანამშრომლობა მეზობელ და რეგიონის პარტნიორ ქვეყნებთან;
· გაღრმავდება თანამშრომლობა უკრაინასთან და მოლდოვასთან, მათ შორის ევროინტეგრაციის საკითხებზე; 
· გაღრმავდება ორმხრივი თანამშრომლობა ევროპის ქვეყნებთან პრიორიტეტული მიმართულებებით;
· გაგრძელდება ეფექტიანი თანამშრომლობა უსაფრთხოების საკითხებზე პარტნიორ ქვეყნებთან;
· გაფორმდება თავისუფალი ვაჭრობის შესახებ შეთანხმება ჩინეთთან; 
· გააქტიურდება ძალისხმევა საზღვარგარეთის ქვეყნებთან ორმხრივ დონეზე პოლიტიკური, ეკონომიკური, კულტურული და სხვა სექტორული სახელშეკრულებო-სამართლებრივი ურთიერთობების დასამყარებლად.

6. ეკონომიკური დიპლომატიის გააქტიურება
ჩვენი ერთ-ერთი პრიორიტეტია აქტიური ეკონომიკური დიპლომატიის წარმოება, რაც გულისხმობს საქართველოში გატარებული რეფორმებისა და მიღწევების საზღვარგარეთ აქტიურ წარმოჩენას, უცხოური ინვესტიციების მოზიდვის ხელშეწყობას, ქართული ექსპორტის გაზრდასა და საერთაშორისო ეკონომიკურ პროცესებში ქვეყნის სრულფასოვან მონაწილეობას. ძალისხმევა მიმართულია ქვეყნის სატრანსპორტო–სატრანზიტო პოტენციალის სრულყოფილად ათვისების, მეტი ინვესტიციების მოზიდვის, ეროვნული წარმოების განვითარებისა და ექსპორტის გაზრდისაკენ. 

მიმდინარეობს აქტიური მუშაობა საზღვარგარეთ საქართველოს დიპლომატიური მისიების ეკონომიკური მიმართულების გასაძლიერებლად. მოხდა ეკონომიკურ მიმართულებაზე პასუხისმგებელი დიპლომატების იდენტიფიცირება, მიმდინარეობს მათი ტრენინგები და კვალიფიკაციის ამაღლება, შესაბამისი ინსტრუქციებით და მასალებით საელჩოს უზრუნველყოფა. ასევე, დაწყებულია მუშაობა კომერციული წარმომადგენლების სისტემის შექმნაზე. 
გრძელდება მუშაობა საქართველოს გავლით ენერგოდერეფნების განვითარების მიმართულებით და საქართველო აქტიურადაა ჩართული „სამხრეთის ბუნებრივი აირის დერეფნის“ პროექტის რეალიზაციის პროცესში. სხვადასხვა ქვეყანასთან გრძელდება მოლაპარაკებები საქართველოს გავლით ახალი სატრანსპორტო დერეფნების დაფუძნებისა და მათი განვითარების თვალსაზრისით (მაგ. Lapis lazuli, სპარსეთის ყურე-შავი ზღვა). 
საქართველო აქტიურად არის ჩართული ძველი აბრეშუმის გზის აღდგენის პროცესში და ჩინეთის ახალ ინიციატივაში - „აბრეშუმის გზის ერთიანი ეკონომიკური სარტყელი“. დაფუძნდა ყოველწლიური მაღალი დონის კონფერენცია - „თბილისის აბრეშუმის გზის ფორუმი“, რომლის პირველი ღონისძიება გაიმართა 2015 წლის 15-16 ოქტომბერს და მასში მონაწილეობა მიიღო დაინტერესებული სახელმწიფოებისა და საერთაშორისო ორგანიზაციების 1000-მდე წარმომადგენელმა. ფორუმის მიზანი იყო ტრანსპორტის, ენერგეტიკის, ვაჭრობისა და ხალხთაშორისი ურთიერთობების მიმართულებებით ახალი ინიციატივების გამოკვეთა და მხარდაჭერა. 2016 წლის ბოლოს გაიმართება ფორუმის რიგით მეორე შეხვედრა.
2015 წელს, საქართველო გახდა აზიის ინფრასტრუქტურის საინვესტიციო ბანკის ერთ-ერთი დამფუძნებელი ქვეყანა, რაც უდაოდ შეუწყობს ხელს მსხვილი ეროვნული და რეგიონული ინფრასტრუქტურული პროექტების განხორციელებას. 

გრძელდება მუშაობა მსოფლიოს ლიბერალურ ბაზრებთან ინტეგრაციის მიმართულებით. დასრულდა ევროპის თავისუფალი ვაჭრობის ასოციაციასთან (EFTA) მოლაპარაკებები და 2016 წლის 27 ივნისს, ქ. ბერნში ხელი მოეწერა თავისუფალი ვაჭრობის შესახებ შეთანხმებას. 
არაღიარების პოლიტიკის ფარგლებში, საქართველოს დიპლომატიური მისიების მეშვეობით მიმდინარეობს აქტიური მუშაობა საქართველოს სავაჭრო-სამრეწველო პალატასა და საზღვარგარეთის სავაჭრო პალატებს შორის შესაბამისი მემორანდუმების გაფორმების მიზნით. დღეისათვის, ხელი მოეწერა 25 ოქმს, ხოლო 16 ქვეყანასთან მიმდინარეობს მოლაპარაკებები. 

ეკონომიკური დიპლომატიის ფარგლებში, აქტიურად მიმდინარეობს საქართველოს და უცხო ქვეყნების რეგიონებს შორის საქმიანი კავშირების დამყარების და თანამშრომლობის გააქტიურების, ასევე საქართველოს სავაჭრო-სამრეწველო პალატასა და უცხო ქვეყნების სავაჭრო-სამრეწველო პალატებს შორის თანამშრომლობის განვითარების და შესაბამისი სახელშეკრულებო ბაზის შექმნის პროცესი. საქართველოში გატარებული რეფორმებისა და მიღწევების საზღვარგარეთ აქტიური წარმოჩენის, უცხოური ინვესტიციების მოზიდვის ხელშეწყობის, ქართული ექსპორტის გაზრდისა და საერთაშორისო ეკონომიკურ პროცესებში ქვეყნის სრულფასოვანი მონაწილეობის მიზნით: 
· გააქტიურდება საზღვარგარეთ საქართველოს დიპლომატიური წარმომადგენლობების საქმიანობის ეკონომიკური კომპონენტი. დაინერგება კომერციული ატაშეს ინსტიტუტი;
· განხორციელდება საგარეო ეკონომიკური ურთიერთობების მარეგულირებელი სამართლებრივი ბაზის სრულყოფა და გაფართოება (ინვესტიციების ურთიერთწახალისების, ორმაგი დაბეგვრის თავიდან აცილების, ვაჭრობის ხელშეწყობის და სხვა მიმართულებით);
· ხელი შეეწყობა ორმხრივი და მრავალმხრივი სავაჭრო-ეკონომიკური თანამშრომლობის განვითარებას, ქვეყნის ექსპორტის დივერსიფიკაციას;
· განხორციელდება საქართველოს, როგორც საერთაშორისო საინვესტიციო, საკომუნიკაციო, სატრანსპორტო, ლოგისტიკური, ენერგეტიკული, ტექნოლოგიური, ტურისტული და საფინანსო კვანძის („ჰაბის“) პოპულარიზაცია;
· ხელი შეეწყობა საერთაშორისო ენერგეტიკულ, სატრანსპორტო და სატრანზიტო პროექტებში მონაწილეობას;
· განხორციელდება საქართველოს ტურისტული პოტენციალის რეალიზაციის შემდგომი ზრდის ხელშეწყობა;
· განხორციელდება რეგიონების დონეზე ქვეყნებს შორის კავშირების დამყარებისა და აქტიური თანამშრომლობის ხელშეწყობა;
· ხელი შეეწყობა ქართველ და უცხოელ ბიზნესმენებსა და ბიზნესგაერთიანებებს შორის პირდაპირი კავშირების დამყარებას და თანამშრომლობის განვითარებას, განხორციელდება უცხოეთში ქართული ბიზნესის ინტერესების დაცვა;
· განხორციელდება საქართველოში და უცხოეთის ქვეყნებში სხვადასხვა ორმხრივი და მრავალმხრივი ფორმატის ბიზნესფორუმების ორგანიზება.
7. საზღვარგარეთ მყოფი საქართველოს მოქალაქეების უფლებების დაცვა და ქართულ დიასპორასთან ურთიერთობები

საქართველოს საგარეო პოლიტიკის ერთ-ერთი მთავარი პრიორიტეტია საზღვარგარეთ მყოფი საქართველოს მოქალაქეების უფლებების დაცვა და საზღვარგარეთ მცხოვრებ თანამემამულეებთან კონტაქტების განმტკიცება. 

ქართული დიასპორა უმნიშვნელოვანეს როლს ასრულებს ჩვენი ქვეყნის ეკონომიკურ და სოციალურ განვითარებაში. გასული 4 წლის განმავლობაში, დიასპორებთან ურთიერთობების გაუმჯობესების და მათი ქვეყნის განვითარების პროცესში უფრო აქტიური ჩართვის მიზნით, მნიშვნელოვანი ღონისძიებები განხორციელდა, რომელთა შორის აღსანიშნავია:

· საკონსულო აღრიცხვაზე დადგომის შემთხვევაში ადგილსამყოფელ ქვეყანაში საცხოვრებლის შესახებ ცნობის წარდგენის აუცილებლობაზე საგარეო საქმეთა მინისტრის ბრძანების გაუქმება; 
· უცხოეთში გარდაცვლილი საქართველოს მოქალაქის სამშობლოში გადმოსვენების პროცედურებისა და გადმოსვენებასთან დაკავშირებული ხარჯების სახელმწიფოს მიერ დაფარვის წესის განსაზღვრა;
· საზღვარგარეთ მოქმედი 72 საკვირაო სკოლის, 20 ფოლკლორული ანსამბლის, 4 სპორტული გუნდის და 10 სხვა დიასპორული ორგანიზაციის მხარდაჭერა სასკოლო, სასწავლო, სპორტული და საცეკვაო ფორმების და ინსტრუმენტების მიწოდებით; 
· დიასპორული ახალგაზრდული პროგრამის („დიასპორული სტაჟირება“, „იყავი შენი ქვეყნის ახალგაზრდა ელჩი“) დაწყება;
· „დიასპორული ვებ-პორტალისა“ და „დიასპორის ელექტრონული ბიბლიოთეკის“ შექმნა;
· დიასტანციური სწავლებისა და „ონლაინ სკოლის“ გაკვეთილების გადაცემის უზრუნველყოფის მიზნით, ოფიციალური ვებ-გვერდის შექმნა და ქართული ენის, საქართველოს ისტორიისა და გეოგრაფიის მოდულების მხარეთმცოდნეობის ელემენტებითა და შესაბამისი სიმულაციებით მომზადება და სატესტო გაკვეთილების ჩაწერა;
· თურქეთის რესპუბლიკის საჯარო სკოლებში ქართული ენის სწავლების უფლების მოპოვება და ქართული ენის სწავლების სრული პროგრამული ნაწილის მომზადება;
· საბერძნეთის რესპუბლიკის საჯარო სკოლებში ქართული ენის სწავლების საპილოტე პროგრამის დაწყება;
· უცხოეთში მცხოვრებ საქართველოს მოქალაქეებისათვის სამედიცინო პროგრამების განხორციელება და მხარდაჭერა;
· დაბრუნებული ემიგრანტებისათვის სარეინტეგრაციო სამთავრობო პროგრამის დაწყება;
· ლევილის შატოს და მამულის საქართველოსათვის გადმოცემის წინასწარ განზრახულებათა დოკუმენტის ხელმოწერა.
ბოლო წლებში არაერთი დიასპორული ინვესტიცია განახორციელდა სოფლის მეურნეობის, ტურიზმის, მედიცინისა და სხვა სფეროებში.

ბოლო 4 წლის განმავლობაში მიმდინარეობდა აქტიური მუშაობა საქართველოდან საზღვარგარეთ საქართველოს მოქალაქეების ლეგალური გადაადგილების პროცედურების გამარტივების მიზნით. გაფორმდა უვიზო მიმოსვლის შესახებ ხელშეკრულებები, როგორც დიპლომატიური და სამსახურებრივი პასპორტების, ისე ორდინალური პასპორტების მფლობელთათვის. ამ უკანასკნელთათვის ვიზის მიღების ვალდებულებისაგან გათავისუფლების თაობაზე შეთანხმებები ხელმოწერილი იქნა და ძალაშია ისრაელთან, ბრაზილიასთან, არგენტინასთან, ჩილესა და ურუგვაისთან. გარდა ამისა, ვიზების გაცემის პროცედურის გამარტივების შესახებ შეთანხმებები ხელმოწერილ იქნა შვეიცარიასა და ნორვეგიასთან. 
მნიშვნელოვანია შემდგომი ნაბიჯების გადადგმა სახელმწიფოსა და დიასპორას შორის ურთიერთობის ინტენსიფიკაციის, სისტემატიზაციისა და არსებული პრობლემების ერთიანი ძალისხმევით მოგვარების მიზნით. დიასპორასთან ურთიერთობაში ჩვენი უმთავრესი ამოცანაა საზღვარგარეთ საქართველოს პოპულარიზაცია და დიასპორაში არსებული საინვესტიციო და ინტელექტუალური რესურსის ქვეყნის განვითარების პროცესში ჩართვა, დიასპორელი ინვესტორების მეშვეობით დამატებითი სამუშაო ადგილების შექმნა და ინოვაციების სტიმულირება. კერძოდ:
· გაიზრდება უცხოეთში მცხოვრები საქართველოს მოქალაქეებისა და საქართველოში მათი ოჯახის წევრების ჩართულობა სამეწარმეო და ინოვაციების ხელშემწყობ სამთავრობო („აწარმოე საქართველოში“, „დანერგე მომავალი“, „იაფი კრედიტი“), თანაინვესტირების („დამწყები ბიზნესის (სტარტაპის) ხელშეწყობა“, „მიკრო და მცირე ბიზნესის ხელშეწყობა“) და საგრანტო („რეინტეგრაციის ხელშეწყობა“, „დასაქმების ხელშეწყობა“) პროგრამებში; 
· ხელი შეეწყობა უცხოეთში მცხოვრები საქართველოს მოქალაქეების სამშობლოში დაბრუნებას და უზრუნველყოფილი იქნება „ერთი ფანჯრის“ პრინციპზე დაფუძნებული საინფორმაციო-საკონსულტაციო სერვისი; 
· განახლდება სამშობლოში დაბრუნებული საქართველოს მოქალაქეებისათვის სარეინტეგრაციო სამთავრობო პროგრამა; 
· გადაიხედება უცხოეთში მცხოვრები თანამემამულის სამართლებრივი სტატუსის და მოწმობის გაცემის წესი, მისი საქართველოს მიგრაციის სტრატეგიასთან, სავიზო და საინვესტიციო პოლიტიკასთან თავსებადობის უზრუნველყოფის მიზნით;
· ხელი შეეწყობა საზღვარგარეთ საკვირაო სკოლებს, გადამზადდებიან პედაგოგები და შემუშავდება ერთიანი სასწავლო პროგრამა;
· განახლდება და განვითარდება ახალგაზრდული პროექტები და საზაფხულო ბანაკები; 
· ხელი შეეწყობა უცხოეთში ქართული ენისა და ლიტერატურის პოპულარიზაციას და ქართული ენის შემსწავლელი კურსების ქსელის განვითარებას;
· შემუშავდება და განხორციელდება ლევილის მამულის, როგორც კულტურულ-ისტორიული ცენტრის განვითარების სამოქმედო გეგმა;
· განვითარდება დიასპორული ვებ-პორტალი TANAMEMAMULE.GE; 
· განისაზღვრება „დიასპორულ ორგანიზაციას“ აღიარების კრიტერიუმები, ხელი შეეწყობა დიასპორული ორგანიზაციების სტრუქტურულ გაძლიერებას; 
· განხორციელდება დიასპორის საკითხებში საქართველოს საპატიო წარმომადგენლის ინსტიტუტის შემდგომი განვითარება, მისი საქართველოს მიგრაციისა და კულტურის სტრატეგიებთან, ასევე საინვესტიციო პოლიტიკასთან თავსებადობის უზრუნველყოფის მიზნით;
· საქართველოდან საზღვარგარეთ საქართველოს მოქალაქეების ლეგალური გადაადგილების პროცედურების გამარტივების მიზნით, გაგრძელდება მუშაობა პარტნიორ ქვეყნებთან ხელსაყრელი საიმიგრაციო რეჟიმების მისაღწევად.

8. ქვეყნის თავდაცვისუნარიანობის გაძლიერება

“ქართული ოცნების“ ამოცანაა ჩვენი ქვეყნის წინაშე არსებული უსაფრთხოების გამოწვევების შესამცირებლად თავდაცვის სისტემის სრული ტრანსფორმაცია და ისეთი თავდაცვითი შესაძლებლობების შექმნა, რომელიც ეკონომიკური და დიპლომატიური შეკავების ფაქტორებთან თანაფარდ სამხედრო შესაძლებლობებს განავითარებს და ამგვარად, საკმარისი შეკავების ფაქტორის შექმნით, საქართველოს სასიცოცხლო ინტერესების დაცვას შეძლებს. ჩვენი ქვეყნის ნატო-ში გაწევრიანებისკენ განუხრელი სწრაფვა სწორედ ამ მიზნის თანაზომიერია. ქვეყნის შვიდობიანი განვითარების უზრუნველსაყოფად, სუვერენიტეტისა და დამოუკიდებლობის დასაცავად, საქართველოს სამხედრო ძალები უნდა წარმოადგენდეს მძლავრ შემაკავებელ ფაქტორს აგრესორისთვის, აგრეთვე მნიშვნელოვან არგუმენტს ომის პრევენციისათვის. საქართველოს სამხედრო ძალებს უნდა ჰქონდეს შესაძლებლობა, ფართომასშტაბიანი ომის შემთხვევაშიც, ხანგრძლივი დროის განმავლობაში, აწარმოოს თავდაცვითი ომი საქართველოს მთელ ტერიტორიაზე და უარი ათქმევინოს მოწინააღმდეგეს თავისი ჩანაფიქრების განხორციელებაზე. 
ძლიერი და ეფექტიანი თავდაცვის სისტემის ჩამოსაყალიბებლად, „ქართული ოცნება“ დაამტკიცებს და განახორციელებს პროგრამას - „ქართული არმია 21-ე საუკუნე“, რომელიც იქნება ქვეყნის თავდაცვის ახლებური ხედვის ცხოვრებაში გატარების სტრატეგიული გეგმა და საფუძვლად დაედება სამხედრო ძალების ტრანსფორმაციის გრძელვადიან (15-წლიან) პროგრამას. „არმია 21“ დაეყრდნობა სამხედრო სფეროში დღემდე არსებულ მიღწევებს, შეიარაღებულ ძალებში მიმდინარე წარმატებულ პროგრამებს, ნატო-საქართველოს ერთობლივ პროექტებს, აგრეთვე სამხედრო ძალების რეფორმირების პრინციპულად ახალ ხედვებს, რომლებიც ცალკეული მოდულების სახით გამოტანილი იქნება საზოგადო სამსჯავროზე და საერთო ეროვნული კონსესუსის შედეგად იქნება რეალიზებული. „არმია 21“ ითვალისწინებს პროფესიული, სავალდებულო და ნებაყოფლობითი სამხედრო სამსახურის გონივრულ თანაფარდობას. საქართველოს სამხედრო ძალები წარმოადგენს პროფესიული კომპონენტის, ტერიტორიული თავდაცვის ძალების და სამხედრო სარეზერვო სისტემის ერთობლიობას. „არმია 21“-ის პრინციპები და პრიორიტეტებია: სახმელეთო ძალების რეფორმირება და გადაიარაღება; სამხედრო საჰაერო და ჰაერსაწინააღმდეგო თავდაცვის ძალების რეფორმირება და გადაიარაღება; სამხედრო საზღვაო ძალების შექმნა და განვითარება; ტერიტორიული თავდაცვის ძალების შექმნა და განვითარება.
გარდა ამისა, ხედვის წარმატებით რეალიზაციისათვის:

· შეიქმნება შეიარაღებული ძალების მობილიზაციისა და რეზერვის ახალი სისტემა, რომლის კონცეფციაც უკვე მომზადებულია. აუცილებელია სისტემის იმპლემენტაციის პროცესის დაწყება და მისი უწყვეტობის უზრუნველყოფა - მათ შორის პირველად საქართველოს ისტორიაში თავდაცვის სამინისტროს პროგრამულ და მრავალწლიანი დაგეგმვის ბიუჯეტირებაზე გადასვლის გზით;
· გაგრძელდება მაღალი მობილურობისა და მოქნილობის მქონე კარგად აღჭურვილი, პროფესიული შეიარაღებული ძალების მშენებლობა;
· სისტემის ეფექტიანი ფუნქციონირების უზრუნველსაყოფად, საბოლოოდ გაიმიჯნება კომპეტენციები გენერალურ შტაბსა და სამინისტროს შორის. განხორციელდება თავდაცვის სამინისტროს და გენერალური შტაბის მართვის, კონტროლისა და უწყებრივი კონსულტაციების სისტემის შემდგომი ინტეგრაცია, დახვეწა და ოპტიმიზაცია; 

· საბოლოოდ ჩამოყალიბდება გაწვევისა და სამხედრო ვალდებულების მოხდის ახალი წესი, რომელიც პირდაპირ იქნება მიბმული რეზერვისა და მობილიზაციის ახალ წესთან და მობილიზაციისა და გაწვევის სისტემის სტაბილურ ფუნქციონირებას უზრუნველყოფს;
· შემოღებული იქნება სამხედრო მომსახურეთა კომპენსაციისა და საპენსიო ანაზღაურების ახალი სისტემა;
· ნატო-ს სტანდარტებთან თავსებადობის უზრუნველსაყოფად, შემცირდება პერსონალური ხარჯების წილი თავდაცვის ბიუჯეტში და განხორციელდება, ზოგადად, თავდაცვის სამინისიტროს ხარჯების ოპტიმიზაცია. გარდა ამისა, თავდაცვის სამინისტროს შიგნით მკვეთრად გაიმიჯნება უფლება-მოვალეობები და ფუნქციები;
· უზრუნველყოფილი იქნება მატერიალურ-ტექნიკური ბაზის განახლება და ლოგისტიკის სისტემის გამართვა. განხორციელდება ერთიანი მატერიალურ-ტექნიკური და სამშენებლო ნორმების შემოღება თავდაცვის უწყებაში. უზრუნველყოფილი იქნება არსებული რესურსების მიზნობრივი და ოპტიმალური გადანაწილება და გამოყენება;
· უმნიშვნელოვანეს პრიორიტეტად დარჩება საჰაერო თავდაცვისა და ტანკსაწინააღმდეგო შესაძლებლობების შემდგომი განვითარება;
· განხორციელდება სამხედროთა წახალისებისა და დაჯილდოების წესის სისტემატიზაცია; 
· განვითარდება შეიარაღებული ძალების კიბერშესაძლებლობები და გაიზრდება კიბერუსაფრთხოების ხარისხი, რისთვისაც მომზადდებიან კიბერანალიტიკოსები და განხორციელდება სხვა შესაბამისი ღონისძიებები;
· გაიზრდება სამხედრო-სამედიცინო შესაძლებლობები, რისთვისაც უზრუნველყოფილი იქნება ქვეყნის საერთო ეროვნული რესურსებისა და შესაძლებლობების სწორი განაწილება;
· შეიარაღებულ ძალებში განვითარდება სპეციალური დანიშნულების ძალების შესაძლებლობები; 
· გაგრძელდება სამხედრო პოლიციის რეფორმირება.
